

ՀԻՄՆԱՎՈՐՈՒՄ
«Հայաստանի Հանրապետության կառավարության 2020 թվականի սեպտեմբերի 11-ի N 1514-Ն որոշման մեջ փոփոխություններ կատարելու մասին» Կառավարության որոշման նախագծի ընդունման

1. Իրավական ակտի ընդունման անհրաժեշտությունը
Որոշման նախագծի ընդունումը պայմանավորված է կորոնավիրուսի (COVID-19) հիվանդության տարածման կանխարգելման անհրաժեշտությամբ:
2. Ընթացիկ իրավիճակը և խնդիրները
1) Հայաստանի Հանրապետությունում և ՀՀ զինված ուժերում կորոնավիրուսային հիվանդացությամբ (COVID-19) պայմանավորված համաճարակային իրավիճակի՝ 2021 թվականի ամառային ամիսներին արձանագրված համեմատաբար դրական փոփոխությունների արդյունքում, համաձայն ՀՀ Կառավարության 2020թ. սեպտեմբերի 11-ի №1514 որոշման դրույթներին համապատասխան կազմված ՀՀ պաշտպանության նախարարի հրամանի՝ ս.թ. հուլիս ամսին նախկինում գործող՝ ժամկետային պարտադիր զինծառայողների արձակումների ու արձակուրդների սահմանափակումները հանվել էին, սակայն աշնանը, համաճարակային իրավիճակի կտրուկ վատթարացման և հիվանդացության արձանագրված «երիտասարդացման» պատճառով, այդ սահմանափակումները ժամանակավոր՝ ս.թ. հոկտեմբերի 14-ից նոյեմբերի 14-ը, կրկին ուժի մեջ մտան ՀՀ պաշտպանության նախարարի մեկ այլ հրամանով, այնուհետև երկարացվեցին մինչև 2022թ. հունվարի 16-ը՝ պայմանով, որ արձակումներն ու արձակուրդները տրամադրվեն միայն այն ժամկետային պարտադիր զինծառայողներին, ովքեր ստացած կլինեն կորոնավիրուսային հիվանդության դեմ պատվաստումը՝ հիվանդության կանխարգելման և չտարածման նպատակով:
2) ՀՀ քրեակատարողական օրենսգրքի 92-րդ հոդվածի 2-րդ մասի համաձայն՝ դատապարտյալներին մերձավոր ազգականների կամ այլ անձանց հետ կարճատև տեսակցություն տրամադրվում է ամսվա ընթացքում առնվազն մեկ անգամ` մինչև չորս ժամ տևողությամբ, բացառությամբ օրենքով նախատեսված դեպքերի: Միայն մերձավոր ազգականների հետ երկարատև տեսակցություն տրամադրվում է երկու ամսվա ընթացքում առնվազն մեկ անգամ` մինչև երեք օր տևողությամբ: Երկարատև տեսակցություն տրամադրվում է նաև դատապարտյալի հետ ամուսնության մեջ չգտնվող այն անձի հետ, որի հետ դատապարտյալն ունի համատեղ երեխա: Առանձնապես ծանր հանցագործության համար որոշակի ժամկետով ազատազրկման կամ ցմահ ազատազրկման դատապարտված անձանց տրամադրվում է տարվա ընթացքում առնվազն վեց կարճատև և երկու երկարատև տեսակցություն:
«Ձերբակալված և կալանավորված անձանց պահելու մասին» օրենքի 15-րդ հոդվածի 12-րդ պարբերության համաձայն՝ կալանավորված անձին մերձավոր ազգականների, զանգվածային լրատվության միջոցների ներկայացուցիչների կամ այլ անձանց հետ ամսվա ընթացքում տրամադրվում է առնվազն երկու կարճատև տեսակցություն` մինչև երեք ժամ տևողությամբ: Միայն մերձավոր ազգականների հետ երկարատև տեսակցություն տրամադրվում է երկու ամսվա ընթացքում առնվազն մեկ անգամ` մինչև երեք օր տևողությամբ: Երկարատև տեսակցություն տրամադրվում է նաև կալանավորված անձի հետ ամուսնության մեջ չգտնվող այն անձի հետ, որի հետ կալանավորված անձն ունի համատեղ երեխա: Կալանավորված անձի խնդրանքով երկարատև տեսակցությունը կարող է փոխարինվել կարճատև տեսակցությամբ: Կարճատև և երկարատև տեսակցություններ տրամադրելու կարգը սահմանվում է ներքին կանոնակարգով:
Հայաստանի Հանրապետությունում արտակարգ իրավիճակի հիմքով արտակարգ դրություն հայտարարվելուց հետո ՀՀ արդարադատության նախարարության քրեակատարողական հիմնարկներում (այսուհետ՝ ՔԿՀ) արգելված էին թե՛ կարճատև, թե՛ երկարատև տեսակցությունները և թե՛ հանձնուքների ստացումը։ Բացառություն էր կազմում միայն տեսազանգը, որի թիվը, համավարակով պայմանավորված, ևս 1-ով ավելացվել էր։ Կարևորելով ազատությունից զրկված անձի արտաքին աշխարհի հետ կապը՝ աստիճանաբար որոշ սահմանափակումներ վերացվեցին, օրինակ՝ թույլատրվեց հանձնուքի ընդունումը, այնուհետև՝ կարճատև տեսակցությունը՝ որոշ պայմաններով։ Կարանտին հայտարարելու հարցը լուծելիս կրկին քննարկման առարկա դարձվեց ՔԿՀ-ներում նախատեսված սահմանափակումների ծավալը նվազեցնելու հարցը: Ըստ այդմ՝ թույլատրվեց երկարատև տեսակցությունը: Խնդրո առարկա կարգավորումն արդարացված էր այն տեսանկյունից, որ Որոշման ընդունման պահին Հայաստանի Հանրապետությունում համավարակի դեմ պայքարի և իրականացվող միջոցառումների արդյունավետության շնորհիվ հնարավոր էր եղել հասնել համավարակի արձանագրվող դեպքերի նվազող տեմպի, այն հասցնելով օրական 100-200 դեպքերի: 
Սակայն, հաշվի առնելով 2020 թվականի 4-րդ եռամսյակում համավարակի հաստատված դեպքերի աճող դինամիկան (2020 թվականի հոկտեմբերի 21-ին Հայաստանի Հանրապետությունում հաստատվել էր հիվանդացության 1836 նոր դեպք), հիմքում ունենալով ազատությունից զրկված անձանց առողջության պահպանման իրավունքը՝  նպատակահարմար էր սահմանափակել ազատությունից զրկված անձանց հետ տեսակցությունը, հանձնուքների ընդունումը, ինչն ի կատար ածվեց ՀՀ կառավարության 2020 թվականի հոկտեմբերի 29-ի N 1743-Ն որոշմամբ: Մասնավորապես՝ նշված սահմանափակման հիմքում դրված է ազատությունից զրկված անձանց և տեսակցողների առողջության պահպանման իրավունքի երաշխավորումը վարակի պայմաններում:
Այնուհետև, հաշվի առնելով այն հանգամանքը, որ ՀՀ կառավարության 2020 թվականի հոկտեմբերի 29-ի թիվ N 1743-Ն որոշման ընդունման պահի համեմատ, երբ սահմանափակվեցին ազատությունից զրկված անձանց հետ տեսակցությունները, 2021 թվականի փետրվար ամսի դրությամբ առկա էր համավարակի հաստատված դեպքերի նվազող դինամիկա (2021 թվականի փետրվարի 3-ին Հայաստանի Հանրապետությունում հաստատվել էր հիվանդացության 190 նոր դեպք), ՀՀ կառավարության 2021 թվականի փետրվարի 18-ի N 204-Ն որոշմամբ վերացվեց ազատությունից զրկված անձանց հետ տեսակցությունների ընդհանուր արգելքը, որն անխոչընդոտ իրացվում էր շուրջ 9 ամիս:
Սակայն, հաշվի առնելով սույն թվականի նոյեմբեր ամսվա ընթացքում համավարակի հաստատված դեպքերի աճող դինամիկան (2021 թվականի նոյեմբերի 3-ին Հայաստանի Հանրապետությունում հաստատվել է հիվանդացության 2045 նոր դեպք), ազատությունից զրկված անձանց շրջանում քրոնիկ հիվանդություններով տառապող դիսպանսեր հաշվառված ազատությունից զրկված անձանց քանակը («Քրեակատարողական բժշկության կենտրոն» ՊՈԱԿ-ի 2020 թվականի ամփոփիչ հաշվետվության համաձայն՝ 1200 ազատազրկված անձ, իսկ 2021թ. սեպտեմբերի 1-ի դրությամբ եղել է 723 անձ), քրեակատարողական հիմնարկներում 2021 թվականի հոկտեմբեր-նոյեմբեր ամիսների ընթացում COVID-19 ախտորոշված հիվանդների կտրուկ աճը («Գորիս» ՔԿՀ՝ 4 անձ, «Հրազդան» ՔԿՀ՝ 3 անձ, «Վարդաշեն» ՔԿՀ՝ 1 անձ, «Երևան-Կենտրոն» ՔԿՀ՝ 1 անձ, «Արմավիր» ՔԿՀ՝ 22 անձ, «Դատապարտյալների հիվանդանոց» ՔԿՀ՝ 21 անձ) և հիմքում ունենալով ազատությունից զրկված անձանց առողջության պահպանման իրավունքը՝ օբյեկտիվորեն անհրաժեշտ էր ՀՀ կառավարության 2021 թվականի նոյեմբերի 12-ի N 1834-Ն որոշման ընդունումը, որով սահմանափակվեց ազատությունից զրկված անձանց հետ անմիջական տեսակցությունը:
Հատկանշական է, որ քրեակատարողական հիմնարկներում տեսակցությունների արգելքը սկզբնական փուլում նախատեսվում էր պահպանել որոշ ժամանակ, որի ընթացքում պետք է մոնիթորինգ իրականացվեր տեսակցությունների արգելքի պահպանման ժամանակահատվածում նոր կորոնավիրուսային վարակի տարածվածության կանխարգելման վերաբերյալ, տարվեին համապատասխան համեմատականներ, որից հետո որոշվեր տեսակցությունների թույլատրման մասով ռազմավարությունը: Ուշագրավ է այն հանգամանքը, որ խնդրո առարկա հարցի կարգավորման շրջանակներում հնարավոր լուծման տարբերակը պետք է համապատասխաներ և՛ ազգային առողջապահական համակարգի կողմից որդեգրված քաղաքականությանը, և՛ միաժամանակ ապահովեր ողջամիտ հավասարակշռությունը ազատությունից զրկված անձանց առողջության ու արտաքին աշխարհի հետ կապի պահպանման իրավունքների միջև՝ հիմքում ունենալով ազատությունից զրկված անձանց լավագույն շահերը:
Այս առումով հարկ է նկատի ունենալ, որ նոր կորոնավիրուսային վարակի կանխարգելման շրջանակներում ՀՀ առողջապահության նախարարի 2020 թվականի օգոստոսի 4-ի 17-Ն հրամանի կարգավորումների համաձայն՝ ըստ էության կարմիր թելով անցնում է այն գաղափարը, որ հնարավոր է զերծ մնալ առողջության վրա հավանական բացասական հետևանքներից, եթե օրինակ՝ քաղաքացիները հանդիսանում են ամբողջական պատվաստված: Ըստ այդմ, բացառություններ են նախատեսված միայն խիստ որոշակի կատեգորիայի անձնանց նկատմամբ՝ կրկին ելնելով նրանց լավագույն շահերից: Օրինակ՝ այդ բացառությունները վերաբերելի են հղիներին, մինչև 18 տարեկան անձանց, ինչպես նաև նախկինում կորոնավիրուսային հիվանդությամբ (COVID-19) հիվանդացած անձանց՝ ՊՇՌ հետազոտության առաջին դրական արդյունքից հաշված 90 օրվա ընթացքում:
Ուստի, անհրաժեշտ է նաև քրեակատարողական հիմնարկներում, ազգային առողջապահական ոլորտում վարվող քաղաքականության սկբունքներին համահունչ, ներդնել ազատությունից զրկված անձանց տեսակցությունների նոր ձևաչափ՝ հիմքում ունենալով նրանց համար անվտանգ միջավայրի երաշխավորումը:

3. Կարգավորման նպատակը և բնույթը
Հաշվի առնելով վերոգրյալը՝ մշակվել է «Հայաստանի Հանրապետության 2020 թվականի սեպտեմբերի 11-ի N 1514-Ն որոշման մեջ փոփոխություններ կատարելու մասին» ՀՀ կառավարության որոշման նախագիծը (այսուհետ՝ Նախագիծ), որով առաջարկվում է. 
1) կանոնակարգել ՀՀ զինված ուժերում կորոնավիրուսային հիվանդության (COVID-19) կանխարգելման և չտարածման նպատակով զինծառայողների տեսակցությունների, նրանց արձակումների և արձակուրդների տրման գործընթացը:
2)  քրեակատարողական հիմնարկներում արգելել տեսակցությունները (բացառությամբ տեսազանգից օգտվելու դեպքերի) այն պայմաններում, եթե ազատությունից զրկված անձը և նրան տեսակցող անձը համապատասխան պատվաստանյութի կիրառման հրահանգի համաձայն՝ սահմանված դեղաչափերով (դեղաչափով) ամբողջական պատվաստումը չեն ստացել կամ մեկ դեղաչափով ներարկվող պատվաստանյութի դեպքում՝ պատվաստվելուց հետո չի լրացել 28 օրը (4 շաբաթ), իսկ մեկից ավելի դեղաչափի դեպքում՝ վերջին դեղաչափը ստանալուց հետո չի լրացել 14 օրը: Միաժամանակ, առաջարկվում է սահմանափակումը չտարածել տեսակցող և տեսակցվող՝ կորոնավիրուսային հիվանդության (COVID-19) դեմ պատվաստման փաստագրված բացարձակ հակացուցում ունեցող անձանց, հղիների, մինչև 18 տարեկան անձանց, ՊՇՌ հետազոտության բացասական արդյունքը հավաստող առավելագույնը 72 ժամ վաղեմության սերտիֆիկատ ունեցող անձանց, նախկինում կորոնավիրուսային հիվանդությամբ (COVID-19) հիվանդացածների (ՊՇՌ հետազոտության առաջին դրական արդյունքից հաշված 90 օրվա ընթացքում), ինչպես նաև օրենսդրությամբ սահմանված իրենց լիազորությունների և գործառույթների իրականացման կապակցությամբ իրավասու անձանց և մարմինների, ներառյալ, բայց չսահմանափակվելով` Մարդու իրավունքների պաշտպանի և նրա իրավասու ներկայացուցչի, Հայաստանի Հանրապետության ազգային ժողովի պատգամավորների, դիտորդական խմբերի, փաստաբանների կողմից համապատասխան վայրեր կատարվող այցելությունների նկատմամբ:

4. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում ու ծախսերում սպասվելիք փոփոխությունները 

